79 Conuersio 
Ad conuersionem peccatoris quatuor requiruntur. Quorum primum est gracie infusio. Nam Ioan. 15[:5], dicitur sine me nihil potestis facere. Presertim cum homo de se aut per se non possit bonum cogitare, sicut nec se creare. Ideo, Deus infundit graciam, Rom. 3[:24]: Gratis justificati estis. 
¶ Refert /f.23rb/ Seneca, De naturalibus questionibus, quod in corporibus venenosis propter maliciam et frigiditatem veneni, vermis non nascitur. Set si illa corpora fuerit fulmine percussa, vermes cito procreantur. Moraliter corpus venenosum est peccator, qui per se et de se sanari non potest. Vnde, potest dicere illud Jer. 15[:18]: Factus est dolor meus perpetuus, plaga mea desperabilis curari renuit. Talis propter venenum peccati non gingnit de se vermen contricionis. Ideo Deus talem quandoque fulmine contricionis percutit, quam si admittere volumus sanabimur, [1] Tim. 4[:14]: Noli negligere graciam, que data est tibi. Jer. 31[:18-19]: Converte ad me, et ego convertar ad te, quia tu Dominus Deus meus. Postquam percussisti me, egi penitentiam, quasi dicit, natura quod in me est potest me conuertere set si tu feceris quod in te est cito conuertar. Hoc patet in Paulo, Act. 9[:3] quam circumfulsit lux de celo. Antequam conuerteretur set post conuersionem ita indulsit penitencie quod diceret illud Rom. [8:18]: Non condigne passiones huius temporis ad futuram gloriam que reuelabitur. 
Secundo, regnetur ad conuersionem liberum arbitrium hominis, scilicet, quod homo velit conuerti, licet, Deus de potencia sua absoluta posset cogere hominem ad conuertendum. Tamen, hoc non facit sine homine. Nam maius opus est iustificare hominem peccatorem quam creare mundum. Quia in primo istorum nullam habuit resistenciam aut impedimentum, set in secundo habet, scilicet, voluntatem hominis. Vnde, Can. 1[:5]: Filii matris mee pugnaverunt contra me. Ideo, Deus, quod nos sumus coadiutores sui in nostra conuersione, [1] Cor. 3[:9],
 coadiutores Dei sumus. Vnde, Augustinus, in Confessionibus, qui creauit te sine te non iustificabit te sine te. 
¶ Tercium, quod requiritur ad conuersionem est actus contricionis, Psal. [50:19]: Sacrificium Deo spiritus contribulatus. Qui ad consideracionem peccatorum suorum non conuertitur, signum est insensibilitatis et mortis. Vnde, Bernardus, peccata peccatis addo dum ea pre oculis habens ingemesco, et erubescenda video, nec tamen erubesco. Ideo, dicit Ysidorus, delectet te semper planctus ut qualis fuit ad peccandum intencio talis sit ad penitendum deuocio. 
¶ Quarto, quod requiritur est confessio, de qua vide supernis, capitulo [69] Confessio. Hic distingunt aliqui dicentes quod conuersio est multiplex, quedam est naturalis, Eccli. 40[:11]: Que de terra sunt in terram pariter convertentur. 
Secundo, artificialis, Job. 28[:2]: Lapis calore solutus in es convertitur. 
Tercia, moralis cuius quedam culpabilis tendens ad subuersionem boni, utpote superbi et inuidi qui conuertunt ignem in fumum, verum in
 vanum, Eccli. 11[:33]: Bona in mala convertens insidiatur, et in electis imponet maculam. Quo contra Matt. 18[:3]: Nisi conversi fueritis, et efficiamini sicut parvuli. Sic iracundi et cupidi conuertunt nubem in tonitruum, pacem in inimicum,
 Eccli. 37[:2]: Sodalis et amicus ad iracundiam convertentur. Quo contra [Psal. 6:5]: Convertere animam meam, [salvum] me. Gulosi et luxuriosi conuertunt carnem in putredinem, odorem in fetorem, Jer. 8[:6]: Conversi sunt ad cursum suum, sicut equus impetu vadens ad prelium. Quo contra Jer. 31[:19]: Postquam convertisti me, egi penitentiam.

¶ Alia est conuersio moralis set laudabilis tendens ad eieccionem mali, Eccli. 5[:8]: Ne tardes converti ad Dominum, et ne differas de die in diem. 
¶ Nam secundum Psal. [7:13]: Nisi conversi fueritis, gladium suum vibrabit, arcum suum tetendit. Hic Psalmista contra peccancium dileccionem intentat finalem comminacionem, set insinuat cotidianam percussionem arcum tensum et paratum, vocat cotidianum flagellum quo nunc iste percutitur egritudine, iste amaritudine, iste rerum amissione, set gladium vocat finalem animaduersionem qua reprobi finaliter separabuntur a bonis quando dicetur, Matt. 25[:41]: Ite maledicti Et hoc signanter gladius dicitur quasi gladius, id est, gulam diuidens. Sic diuidentur in fine mali a Deo et tanto durius quanto nunc Deus tolerat nuncium. 
Figura ad hoc in Gen. [3:24], de Neous qui expurgefactus paruipendit quid fecerit sibi. Filius suus Chain maledixit ei. Sic Christus in fine quando dicet [Matt. 25:41]: Ite maledicti. Ergo, sicut supradictum est, ne tardas conuerti ad Dominum. Nam in huius mora trahit periculum. Nam sicut videmus in estate /f.23va/ quod homines quando dimiserunt vltimam seminacionem suam circa festum Sancti Augustini, tunc possent falcare fenum et fodere turbas.
 Set si
 differunt vsque in autumpnum ut sic herba plus crescere possit, set tunc sepe descendit pluuia impediens desiccacionem. Et sic incumbente tunc messione bladi amittunt fenum et turbas. Sic est de peccatore a Deo expectante et transiliente primam et mediam etatem quod in fine preuenitur et succiditur messione mortis. 
Ut, igitur, conuertaris ad Dominum, respice. Supra te premium glorie quod amittis, Matt. 18[:3]: Nisi conversi fueritis, et efficiamini sicut parvuli, non intrabitis in regnum [celorum]. Infra te tormentum iehenne quod mereris, Psal. [7:13]: Nisi conversi fueritis, gladium suum vibrabit. Ante te iudicium ad quod preparas, Eccli. 17[:21], ne tardes, Convertere ad Dominum. Post te mortem quam expectas, Psal. [31:4] Conuersus sum in erumpna mea dum configitur [spina]. Intra te graciam quam recusas, Joel 2[:13]: Convertimini ad Dominum, quia benignus et misericors est. Circa te tempus quod consumus. Ideo Psal. [72:10]: Convertetur populus meus hic, et dies. Ergo, ne tardes conuerti ad Dominum. Vnde, Augustinus, De verbis Domini, capitulo 16, et habetur De penitencia, Dist. 1, c. Neminem scio se velle corrigere qui putat quod plus habet vivere. Et hoc multos occidit cum dicunt cras, cras, subito ostium clauditur et talis manet foris cum tormento qui non habet gemitum columbinum set vocem corui. Nam Soph. 2[:14]: Vox cantantis in fenestra, corvus in superliminari. Vnde, Gregorius, Homilia 12, qui penitenti veniam spospondit peccanti diem crastinum non promisit.
Plura alia que concernunt naturam istam de Conuersione, vide in capitulo [69] de Confessione et in capitulo [282] de Penitencia.

